
«ՍԵՎԱՆ» ԱԶԳԱՅԻՆ ՊԱՐԿԻ ԲԱՐԵՓՈԽՈՒՄՆԵՐԻ ԵՎ ԶԱՐԳԱՑՄԱՆ
I. ԱՄՓՈՓ ՀԱՄԱՌՈՏԱԳԻՐ

«Սևան» ազգային պարկի բարեփոխումների և զարգացման հայեցակարգի (այսուհետ` Հայեցակարգ) հիմնական նպատակը «Սևան» ազգային պարկի (այսուհետ` պարկ) արդյունավետ կառավարման համակարգի ձևավորման ուղղությամբ բարեփոխումների և զարգացման հիմնադրույթների և գաղափարների ներկայացումն է, որի հիմքում ընկած է տնտեսական և բնապահպանական շահերի հավասարակշռմամբ` ներդրումների ներգրավման միջոցով տարածքում տնտեսական ակտիվության բարձրացման և զբոսաշրջության զարգացման ապահովումը: Հայեցակարգում սահմանվում են Սևանա լճի զբոսաշրջային հնարավորությունների ընդլայնման և զբոսաշրջության սեզոնի երկարացման նպատակով հանգստի և զբոսանքի նոր կառուցվող օբյեկտների համար պարտադիր պահանջներ (կանաչ գոտի, լողավազան և զվարճանքի այլ ծառայություններ):

Սևանա լճի հետ կապված ցանկացած ռազմավարությունների, գործողությունների և ծրագրերի կազմման և իրականացման դեպքում, ինչպես նաև սույն հայեցակարգի մշակման հիմքում պետք է ընկած լինի երեք գլխավոր սկզբունքի պահպանությունը, այն է` 
1. Ռեսուրսի սահմանափակ լինելը,
2. Ազգային անվտանգության և ռազմավարական նշանակությունը,

3. Էկոլոգիական հավասարակշռության վերականգնումը և պահպանումը:
II. ՆԵՐԱԾՈՒԹՅՈՒՆ
Պարկի սահմաններում է գտնվում Հարավային Կովկասի խոշորա​գույն, բարձ​րա​​դիր քաղց​րա​համ լիճը Սևանը, որը Հայաստանի Հանրապետության համար ունի գեոքաղաքական մեծ նշանակություն, որպես տարածաշրջանային քաղցրահամ ջրի միակ հսկայական աղբյուր: Այն մի բնատարածքային համալիր է, որն իրենից ներկայացնում է բնության տարբեր տարրերի սերտ փոխկապակցվածություն, ինչպես նաև ունի կլիմայագոյացնող կարևոր նշանակություն ինչպես հանրապետության, այնպես էլ տարածաշրջանային և գլոբալ առումով: Լիճը Արտանիշի և Նորա​տու​սի հրվանդանների միջև ձգված ստորջրյա պատնեշով՝ Շոր​ժա​յի թմբով, բաժանվում է երկու մասի՝ հարավարևելյան կամ Մեծ Սևան, հյու​սիսարևելյան կամ Փոքր Սևան։ Լճի առավելագույն խորությունը 79.4 մ է (Փոքր Սևան), միջին խորու​թյու​նը՝ 26.2 մ, ափի շրջա​գիծը մոտ 230 կմ։ Լիճը գտնվում է Երևան քաղաքից մոտ 60 կմ հեռավորության վրա, որի ընդհա​նուր տարած​քը՝ Սևանա լճի հայելու հետ միասին կազմում է 147,343 հա, իսկ առանց լճի հայելու՝ 22,585 հա։ Պահ​պա​նա​կան գոտու տարածքը կազմում է 342,920 հա: Պարկը բաժանվում է հետևյալ տարածագործառնա​կան գոտիների. արգելոցային (7,464 հա, որից ցամաքային՝ 4,289 հա), արգելավայրային (2,652 հա, որից ցամաքային՝ 2,359 հա), ռե​կրե​​ացիոն (4,753 հա) և տնտե​սական (11,266 հա):


Սևանա լիճ են թափվում 28 գետ և գետակ, որոնցից 4-ը` Փոքր Սևան, 24-ը` Մեծ Սևան: Լճից սկիզբ է առնում միայն Հրազդան գետը: 

Սևանի ավազանի կլիման ամռանը չափավոր տաք է, իսկ ձմռանը` չափավոր ցուրտ: Բնու​թագրվում է ամենամյա և հաստատուն ձյու​նա​ծած​կույ​թով: Ամռանը գերիշխում են քիչ ամպա​մած եղանակները: Oդի հուն​վար​յան միջին ջերմաստիճանը -4°C–ից –8°C է, իսկ հուլիսյանը` +10°C-ից +22°C: Տարեկան միջին ջերմաստիճանը կազմում է մոտ +5օC։ Ամառային առա​վե​լա​գույն ջերմաստիճանը հասնում է +32°C աստիճանի, իսկ ձմեռա​յին նվազագույնը՝ –32°C աստի​ճա​նի: Տարվա ընթացքում լինում է մոտա​վորա​պես 240 օր, երբ օրվա միջին ջեր​մաս​տի​ճա​նը մոտ է զրոյին:

Պարկում հայտնի են շուրջ 1600 տեսակի բույսեր: Հայաստանում տա​րածված 60 տեսակի ջրային բույսերից 19-ը աճում են այստեղ: Լճի մա​կարդակի իջեցման հետևանքով ազատված հողագրունտները ծածկ​ված են արհեստական անտառներով: Կենդանական աշխարհը ներ​կա​​յաց​​​ված է ձկների` 9, երկկենցաղների` 3, սողունների` 17, թռչունների` 267, կաթ​նասունների` 34 տեսակներով: Կան սաղմոնազգի և ծածանազգի էնդեմիկ ձկնատեսակներ` Սևանի իշ​խան, բախտակ, բեղլու, կողակ:

«Սևան» ազգային պարկի և նրա պահպանական գոտու տարածքում հաշվառված են պատմական, մշակութային և բնական 1489 հուշարձան:

Սևանա լիճը իր եզակի ու հարուստ ֆլորայով և ֆաունայով արժեքավորվում է հանրապետության կենսաբազմազանության համակարգում, իսկ կենսապաշարները կարևոր տեղ են գրավում մարզի և հանրապետության բնակչության սննդաբաժնում, մասնավորապես՝ դրա ձկնային պաշարները: Հայաստանի Հանրապետության գյուղատնտեսության, էներգետիկայի և տնտեսության այլ ճյուղերի զարգացումը սերտորեն կապված է Սևանա լճի ջրային ռեսուրսների օգտագործման հետ, հատկապես նրա քանակական և որակական հատկանիշների հետ: 

Սևանա լիճը իր ֆիզիկական, քիմիական, կենսաբանական ցուցանիշներով համարվում է խմելու համար բարձրորակ բնական ջրամբար և այդ տեսակետից՝ ՀՀ ազգային անվտանգության և ռազմավարական գերակայական նշանակություն ունեցող բնական պաշար: 

III. ՆԱԽԱՊԱՏՄՈՒԹՅՈՒՆ

Սևանա լիճը Հայաստանի ջրային հաշվեկշռում բացառիկ տեղ է գրավում:  Նրա պահպանությունը ՀՀ բնապահպանական և տնտեսական կարևոր հիմնախնդիր է, որի նպատակն է լճի բնական ռեժիմի փոփոխության հետևանքով ֆիզիկաաշխարհագրական երևույթների էոլոգիական հավասարակշռության խախտման վերացումը: 

Պարկը հանրապետական նշանա​կու​թյան՝ բնության հատուկ պահ​​​​պան​​​վող տարածք է: Մինչև լճի մակարդակի արհեստական իջեցումը այստեղ էր կուտակված հանրապետության ջրային պաշարների ավելի քան 80 տոկոսը (58,5 մլրդ մ3 ), որը 5 անգամ ավելի է հանրապետության մակերևութային ջրային հոսքից և մոտ 35 անգամ ավելի է մնացած ջրամբարներում կուտակված ջրային պաշարներից: Ցավոք, սկսած 30-ական թվականներից Սևանա լճի ջրի ինտենսիվ և ոչ հաշվենկատ օգտագործման հետևանքով խախտվել էր լճի հավասարակշռությունը՝ առաջ բերելով ջրակենսաբանական պրոցեսների և ամբողջ էկոհամակարգի խաթարում, որի շարունակման դեպքում վտանգվել էր Սևանա լճի՝ որպես քաղցրահամ ջրամբարի գոյությունը: 10 տարիների ընթացքում լիճը զրկվել էր ջրի պաշարի 44%-ից, առավելագույն խորությունը 80 մ է, նախկինում` 99 մ, տուժել էր հատկապես Մեծ Սևանը:
Մաս​նա​վորապես, 1930–ական թվականներից սկսած` Սևա​​նա լճի ջրի անխնա օգտա​գործման արդյունքում (էներգիայի արտա​դրու​թյուն և ոռո​գում) խախտ​​​վել էր Սևա​նա լճի էկոլոգիական հավասարա​կշռու​թյունը, ինչը հանգեցրել էր մի շարք բա​ցա​​սա​կան հետևանքների, այդ թվում՝

1. ջրի ծավալի կրճատում (58,5 մլրդ մ3–ից նվազել է 32.9 մլրդ մ3 , 44%),
2. մակարդակի իջեցում (1916 մ –ից 1897մ),
3. ջրի միջին ջերմաստիճանի բարձրացում,

4. ջրի աղտոտվածության բարձրացում՝ ջրի թափանցիկությունը կրճա​​​տ​​​​վել է
 13 մետրից մինչև 3 մետր,

5. ճահճացման հետևանքով լճի հատակում էականորեն պակասել էր լուծ​ված թթված​​նի քանակը,
6. լճում ձկնային պաշարները կրճատվել էին մոտ 50 անգամ, և հատ​կա​պես տուժել էին էնդե​միկ տեսակները` իշխանի երկու ենթատեսակները` ձմեռային իշխանը և բոջակը` բնական ձվադրավայրերի ոչնչացման արդյունքում, իսպառ ոչնչացել են, իսկ ամառային և գեղարքունի ենթատեսակները պահպանվել են աննշան քանակությամբ:
 Կարևորելով Սևանա լճում ընթացող էկոլոգիական և սոցիալ-տնտեսական խիստ բացասական հետևանքները՝ դեռևս 60-ական թվականներից ՀՀ կառավարությունը մշակել և իրականացրել է մի շարք միջոցառումներ Սևանա լճի մակարդակը նվազագույնը 6 մետրով բարձրացնելու ուղղությամբ: Այդ նպատակով 1961թ. սկսվել և 1981թ.-ից շահագործման է հանձնվել Արփա-Սևան 48 կմ-ոց ջրատարի կառուցումը, որի շնորհիվ տարեկան Սևանա լիճ է տեղափոխվում մոտ 300 մլն մ3 ջուր: 80-ական թվականներին սկսվել էին Եղվարդի և Մարմարիկի ջրամբարների կառուցման աշխատանքները, որոնք 90-ական թվականներին դադարեցվեցին: Այդ ժամանակահատվածում ստեղծվեցին նաև Արարատյան դաշտի հողերի ոռոգման նոր այլ ջրաղբյուրներ (Մխչյանի, Երասխավանի և մի շարք այլ ջրհան կայաններ, ստորգետնյա ջրհորներ և այլն), կառուցվեցին ջերմային ու հիդրոէլեկտրակայաններ (Սպանդարյանի, Տաթևի և Շամբի հիդրոէլեկտրակայանները, Երևանի և Հրազդանի ջերմաէլեկտրակայանները) և Հայաստանի ատոմակայանը: Սևանա լճի էկոհամակարգի առողջացման և ոռոգման արդի մեթոդների ներդրման զարգացման միջոցառումների վերաբերյալ (բացառելով լիճ թափվող գետերից ոռոգման համար անմիջական ջրառը) ԽՍՀՄ Կենտկոմի և Մինիստրների խորհրդի 1978թ. սեպտեմբերի 28-ի «Սևանա լճի բնական ռեսուրսների պահպանման և արդյունավետ օգտագործման մասին» թիվ 812 որոշմամբ գետերից ջրառի փոխարեն նախատեսվել է կառուցել լճից սնվող 12 պոմպակայան՝ ոռոգելի տարածքներին մեխանիկական եղանակով ջուր մատակարարելու համար: Այս բոլորի շնորհիվ մինչև 1990թ. Սևանա լճի մակարդակը բարձրացվեց 1,5 մետրով, որը զգալի ներդրում էր էկոլոգիական վիճակի բարելավման գործում: Սակայն 90-ական թվականներին, էներգետիկ, տնտեսական ճգնաժամերի և այլ օբյեկտիվ ու սուբյեկտիվ պատճառներով պայմանավորված, նորից սկսվեց Սևանա լճի ջրի պաշարների ակտիվ օգտագործումը: Օգտագործվել էր ոչ միայն նախորդ տարիներում արդեն կուտակված ջրային պաշարները, այլև շարունակվում էր լճի մակարդակի հետագա իջեցումը, որը հանգեցնելու էր լճի էկոլոգիական վիճակի վատթարացման և Սևանա լճի, որպես քաղցրահամ ջրաղբյուրի, անդարձ կորստյան: 
Ստորև ներկայացվում է լճի կրած փոփոխությունների դինամիկան.
	
	Հայելու մակերեսը
	Առավելագույն խորությունը
	Ծավալը
	Մակարդակը

	Մինչև իջեցումը (մինչև 1930թ.)
	1416 ք.կմ
	99 մ
	58.5 մլրդ մ3
	1916մ

	Իջեցումից հետո (1930-ից հետո)
	1250 ք.կմ
	80 մ
	32.9 մլրդ մ3
	1897մ

	Ներկայումս (2016թ.)
	1280.97 ք.կմ
	83.3 մ
	38.51 մլրդ մ3
	1900.84մ


Հաշվի առնելով Սևանա լճի էկոլոգիական վիճակի բարելավման հրատապությունը և հույժ կարևորությունը պետության համար` ձեռնարկվեցին անհապաղ միջոցառումներ: 1996 թվականին Սևանա լճի հիմնահարցերի վերաբերյալ միջազգային կոնֆերանսի ժամանակ քննարկվեցին Սևանա լճի հիմնախնդիրները և առաջ քաշվեցին առաջնահերթ մի շարք խնդիրների կարգավորման անհրաժեշտությունը: Ընդունվեցին մի շարք ծրագրեր և իրավական ակտեր, մասնավորապես`

1. «Սևանա լճի էկոլոգիական հավասարակշռության վերականգնում» և «Շրջակա միջավայրի պահպանության ազգային գործողությունների»  ծրագրեր (ՀՀ կառավարության 14.12.1998թ.N 801 որոշում),

2. «Սևանա լճի պահպանության և նրա բնական պաշարների օգտագործման կարգավորման առաջնահերթ միջոցառումների մասին» ՀՀ կառավարության 1999 թվականի N 261-Ն որոշում (Սևանա լճից ոռոգման և էներգետիկ նպատակներով ջրի բացթողումների և լճի ավազանում ջրի չկարգավորված օգտագործման պատճառով լճի մակարդակի կտրուկ անկման, նրա էկոլոգիական վիճակի վատթարացման հանգամանքը և ստեղծված վիճակը բարելավելու նպատակով),
3.  «Սևանա լճի մասին» ՀՀ օրենքը (2001թ.),
4.  «Սևանա լճի վերականգնման, պահպանման, վերարտադրման և օգտագործման համալիր և տարեկան ծրագրերը հաստատելու մասին» ՀՀ օրենք (2001թ.),
5. «Սևան» ազգային պարկ» պետա​կան հիմնարկը վերակազմակերպելու, «Սևան» ազգային պարկի և «Սևան» ազգային պարկ» պետական ոչ առևտրային կազմակերպության կանոնադրությունները հաստա​տելու մասին» ՀՀ կառավարության 2002 թվականի N 927-Ն որոշում,

6.  «Սևան» ազգային պարկի և դրան հարող տարածքներում հողամասերի վարձակալության, կառուցապատման իրա​վուն​քի տրամադրման եվ քաղաքաշինական գործունեության մասին» ՀՀ կառավարության 2008 թվականի N 1563-Ն որոշում,

7. «Սևանա լճի հիմնահարցերի հանձնաժողով ստեղծելու մասին» Նախագահի կարգադրություն ՆԿ-234-Ն 25.12.2008թ,

8. «Հայաստանի Հանրապետության Նախագահին անընթեր Սևանա լճի հիմնահարցերի հանձնաժողովի 2009 թվականի աշխատանքային ծրագրին համապատասխան մշակված և Հայաստանի Հանրապետության նախագահին առընթեր Սևանա լճի հիմնահարցերի հանձնաժողովի գրություններով ներկայացված միջոցառումների ժամանակացույցը հաստատելու մասին» ՀՀ կառավարության 2010 թվականի N 876-Ն որոշում,

9. «Հայաստանի Հանրապետության Նախագահին անընթեր Սևանա լճի հիմնահարցերի հանձնաժողովի կողմից մշակված Սևանա լճի էկոհամակարգի և ջրաբանական մոնիթորինգի իրականացման միջոցառումների ծրագիրը հաստատելու մասին» ՀՀ կառավարության 14.07.2011թ. N987-Ն որոշում,

10.  «Սևանա լճի կենտրո​նական գոտում կառուցապատման համար նախատեսված տարածքների գոտևորման նախա​գիծը հաստատելու մասին» ՀՀ կառավարության 2011 թվականի N 177-Ն որոշում,
11.  «Սևան» ազգային պարկի ռեկրեա​ցիոն գոտում հանրային լողափերի կազմակերպ​ման մասին» ՀՀ կառավարության 2012 թվականի N 752-Ն որոշում,
12. «Սևանա լճի և նրա ջրհավաք ավազանի մշտադիտարկումների տվյալների միասնական էլեկտրոնային շտեմարանի ստեղծման, տեղեկատվության հավաքագրման, գրանցման, ամփոփման և տրամադրման կարգը հաստատելու մասին» ՀՀ կառավարության 2014 թվականի N 947-Ն որոշում:


Սևանա լճի ավազանն ընդգրկված է, որպես Ռամսար` միջազգային կարևորություն ունեցող խոնավ տարածք: Այն բնակատեղի է հանդիսանում Հայաստանի բուսական և կենդանական աշխարհի 46%-ի համար:


Համաձայն «Սևանա լճի մասին» ՀՀ օրենքի Սևանա լճում և դրա ջրհավաք ավազանում մարդկային ցանկացած գործունեություն պետք է իրականացվի Սևանա լճի վերականգնման, պահպանման, վերարտադրման և օգտագործման համալիր և տարեկան ծրագրերի հիման վրա:  Համալիր և տարեկան ծրագրերի ռազմավարությունը և դրանց իրականացման անհրաժեշտ գործողությունները սահմանվել են համաձայն «Սևանա լճի մասին» ՀՀ օրենքի 3-րդ, 5-րդ, 6-րդ, 8-15-րդ հոդվածների: Ծրագրերի նախապատրաստման համար հիմք են ծառայել նաև Համաշխարհային բանկի աջակցությամբ ՀՀ բնապահպանության նախարարության կողմից իրականացված և ՀՀ կառավարության կողմից հավանության արժանացած «Սևանա լճի էկոլոգիական հավասարակշռության վերականգնում» և «Շրջակա միջավայրի պահպանության ազգային գործողություններ» ծրագրերը, Սևանա լճի էկոլոգիական հիմնախնդրի լուծման վերաբերյալ ԽՍՀՄ ԳԱ լճաբանության ինստիտուտի կողմից մշակված վերլուծություններն ու ծրագրերը: 

«Սևան» ազգային պարկը ստեղծվել է ՀԿԿ Կենտ​​կոմի և Հայ​կա​կան ՍՍՀ Մինիստրների խորհրդի 1978 թվականի մարտի 14-ի «Սևան» ազգային պարկ ստեղծելու մա​սին» թիվ 125 որոշ​մամբ` նպա​​տակ ունենա​լով նվա​​զեցնել մարդածին և կենսածին գործոն​նե​րի բա​ցա​սական ազդեցությունը Սևանա լճի վրա և բարձրացնել ջրի մա​կար​դակը։ Ներկայումս պարկը կառավարում է «Սևան» ազգային պարկ» ՊՈԱԿ-ը, որը ստեղծվել է «Բնության հատուկ պահպանվող տարածքների մասին», «Սևանա լճի մասին» ՀՀ օրենքների հիման վրա` ՀՀ կառավարության 2002 թվականի մայիսի 30-ի N927-Ն որոշմամբ:
Համալիր ծրագրերով նախատեսված 30 տարվա ընթացքում Սևանի ջրի ծավալը կավելանա շուրջ 8,8 մլրդ մ3, որը հավասարազոր է լճի մակարդակի 6.5 մ բարձրացմանը: Էկոլոգիական հավասարակշռության տեսանկյունից լճի մակարդակի անհրաժեշտ 6 մ-ով բարձրացումից հետո Սևանա լճում կառաջանա ջրի հավելյալ պաշար, որը էներգետիկ ու տնտեսական այլ ճյուղերի համար շատ կարևոր և ռազմավարական նշանակություն ունեցող բնական պաշար կհամարվի, և ազատորեն կարելի է օգտագործել այդ նպատակներով, այդ թվում՝ տարածաշրջանային պահանջների բավարարման համար: 

IV. ԽՆԴԻՐՆԵՐ ԵՎ ՆՊԱՏԱԿՆԵՐ
Սևանա լճի վերականգնման, պահպանման, վերարտադրման և օգտագործման, պարկի գրավչության, տնտեսական ակտիվության բարձրացման, զբոսաշրջության զարգացման, հանգստի և զվարճանքի նոր օբյեկտների կառուցման համար պետք է հաշվի առնել հետևյալ հիմնական նպատակները`
1. լճի, որպես ազգային և տարածաշրջանային նշանակության քաղցրահամ ջրավազանի պահպանումը,
2. լճի ջրհավաք ավազանի էկոհամակարգի էկոլոգիական հավասարակշռության վերականգնումը և բնականոն ներդաշնակ զարգացման և կայուն օգտագործման ապահովումը,

3. լճի էկոհամակարգի պահպանումը ու բարելավումը,

4. հանրության համար առավել բարենպաստ շրջակա միջավայրի ստեղծումն ու պահպանումը,

5. տարածքի` որպես զբոսաշրջային և հանգստյան գոտու զարգացման ու ներդրումային գրավչության համար անհրաժեշտ իրավական (հարկային) միջավայրի ձևավորումը,

6. բնության և շրջակա միջավայրի վրա բացասական ազդեցություն ունեցող սուբյեկտների, այդ թվում` ինքնակամ շինությունների կանխման և անօրինական հողօգտագործողների, պայմանագրային պարտավորությունները չկատարող սուբյեկտների գործունեության բացառումը: 

Սևանա լճի առողջացման և ամբողջ էկոհամակարգի պահպանման ու բարելավման գործը կառավարվում է պետական մակարդակով։ Սևանի պահպանությունը, որպես էկոլոգիապես հավասարակշռված համակարգ, գալիք սերունդներին փոխանցելը համազգային հիմնախնդիր է։

Հիմնական խնդիրներն են.
1. համալիր միջոցառումների ներդրմամբ Սևանա լճի մակարդակի իջեցման կանխարգելումը և դրա մակարդակի առնվազն 6 մետրով բարձրացման ապահովումը՝ որպես լճի ջրի նախկին քանակական և որակական ցուցանիշների վերականգնման և էվտրոֆիկացիայի կանխարգելման նախապայման,
2. Սևանա լճի և դրա ջրհավաք ավազանում բնօգտագործման նորմավորման ու կանոնակարգման միջոցով լճի էկոհամակարգի և դրա առանձին բաղադրիչների վրա անթրոպոգեն բացասական ներգործությունների (այդ թվում՝ աղտոտվածության) նվազեցումը, դրանց հետագա դեգրադացիայի կանխարգելումը,
3. Սևանա լճի ջուրը՝ որպես քաղցրահամ ջրի օգտագործման աղբյուրի պահպանության ապահովումը,
4. ձկնային պաշարների վերարտադրության ապահովումը,
5.  ռեկրեացիոն (հանգիստ և տուրիզմ) տնտեսաճյուղի արդյունավետ զարգացումը,
6. լանդշաֆտային ու կենսաբանական բազմազանության, հազվագյուտ, էնդեմիկ և գիտական ու տնտեսական բարձրարժեք տեսակների պահպանման, վերականգնման և վերարտադրման ապահովումը,
7. կառավարման համակարգի բարելավումը,
8. ջրօգտագործման արդյունավետ համակարգի ստեղծումը,
9. լճի կենսաբազմազանության պահպանությանը նպաստող կառավարական, պահպանական և բիոտեխնիկական միջոցառումների մշակումն ու ներդրումը,
10. թափոնների կայուն կառավարումը, շրջակա միջավայրի բարեկեցիկ արտաքին տեսքի ձևավորում, 
11. ջրածածկ և ջրածածկման ենթակա անտառտնկարկների մաքրումը,
12. ջրի տակ մնացած շենք-շինությունների ապամոնտաժումը,
13. «Սևան» ազգային պարկի կառավարման պլանի բացակայությունը,

14. ներդրումային գրավիչ դաշտում առկա թերությունները,

15. լողափնյա հանգստի կազմակերպման անկատարությունը:

Խնդիրների լուծման բարդությունները պայմանավորված են մի շարք հանգամանքներով, մասնավորապես`
1. կառավարման համակարգի անկատարությամբ,
2. պետական բյուջեից կախվածությամբ` եկամուտների ավելի քան 60 տոկոսը,

3. զբոսաշրջային սեզոնի կարճ տևողությամբ,
4. հարկային արտոնությունների համակարգի բացակայությամբ,
5. թույլ տեխնիկական զինվածությամբ:
V. ԱՌԱՋԱՐԿՎՈՂ ԼՈՒԾՈՒՄՆԵՐ
Սևան ազգային պարկի բարեփոխումների և զարգացման նպատակով անհրաժեշտ է ձեռնարկել մի շարք առաջնահերթ միջոցառումներ: Անհրաժեշտ է  վերստին ուսումնասիրել հիմնախնդիրները, վերլուծել մինչ այդ կատարված աշխատանքները և վերանայել առաջնահերթությունները և գերակայությունները` ներառելով դրանք «Սևան» ազգային պարկի կառավարման պլանում և միջոցառումների ծրագրերում:
Հայեցակարգով սահմանված ծրագրերի և միջոցառումների իրականացման նպատակով անհրաժեշտ է`
1. «Սևան» ազգային պարկի հենքի վրա կենսոլորտային տարածքի ստեղծում, որտեղ կայուն զարգացման և բնապահպանական ջանքերը ներդաշնակ են, 
2. «Սևան» ազգային պարկ»  ՊՈԱԿ-ին, անվճար հիմունքներով պարբերաբար տրամադրել, ՀՀ անշարժ գույքի կադաստրի պետական կոմիտեի վերջին արդիականացմամբ Սևանի ավազանի տիեզերական և աէրո լուսանկարները, ինչպես նաև դրանց հետ կապված օրթոլուսանկարները`  նոր ավելացվող քաղաքաշինական ենթակառուցվածքների գույքագրման թարմացման և դրանց տոպոգրաֆիկ չափերի ճշգրտման, «Սևան» ազգային պարկի տարածքի ռեժիմի խախտման (ապօրինի կառուցապատումներ, ռելիեֆի խախտումներ, լանդշաֆտի խախտումներ, ծառհատումներ և այլն), Սևանա լիճ թափվող գետերի հուների վիճակի մոնիտորինգի, ջրածածկման ենթակա տարածքների փաստացի չափերի ճշգրտման, Սևանա լճի պարագծի փոփոխության ֆիքսման, ջրածածկի տակ հայտնված ենթակառուցվածքների ցուցակների թարմացման և այլ նպատակների համար,

3. «Սևան» ազգային պարկի» միասնական խորհրդատավական մարմնի ձևավորում,
4. ՊՈԱԿ-ի կազմակերպման և ֆունկցիոնալ կառուցվածքի վերանայում,
5. Պարկի տարածքում բոլոր տեսակի թույլտվությունների տրամադրման հարցում «Սևան» ազգային պարկ» ՊՈԱԿ-ի դերակատարության էական  բարձրացում, 
6. «Սևան» ազգային պարկի կառավարման պլանի մշակում,

7. Սևանա լճի արդյունաբերական պաշարների և կենսաբազմազանության մոնիտորինգի արդյունավետության ամրապնդում,
8. զբոսաշրջային  գործունեության ազդեցության գնահատման նպատակով մոնիտորինգի իրականացում` հազվագյուտ և անհետացող տեսակների, իխտիոֆաունայի ձվադրման տեղամասերի, ջրաճահճային թռչունների կարգավիճակի և այլն,
9. գիտահետազոտական ինստիտուտների և տեխնոպարկերի հետ փոխհարաբերակցության ամրապնդում` միջազգային և տեղական նշանակության միավորումներ և ինստիտուտներ, ոչ պետական կազմակերպություններ, հեղինակավոր տեխնոպարկեր (ԹՈՒՄՈ) և այլն,
10. պարկի տարածքների վերահսկման խստացում նոր տեխնոլոգիաների ներդրման միջոցով,
11. պարկի տարածքների դիտարկման հեռակառավարման մեթոդի կիրառում,
12. տրանսպորտային ենթակառուցվածքների զարգացում, 
13. պարկի տարածքների համար քաղաքաշինական զարգացման ծրագրերի մշակում, 
14. պարկի տարածքում վերականգնվող էներգետիկայի զարգացում, արտադրության կազմակերպում (արևային, մատչելի բիովառելիքային, քամու, գեոթերմալ, ալեբախութան և այլն),
15. Սևանա լճի ափամերձ գոտին այլընտրանքային էներգիա  ստանալու նպատակով օգտագործող բիզնես-սեկտորի համար օրենսդրական նորմատիվների մշակում,
16. իրականացվող միջոցառումներում հարակից համայնքների և բնակչության ներգրավում,
17. մասնագիտացված կազմակերպությունների ընտրությունների համար տենդերների կազմակերպում,

18. թափոնների կառավարման համակարգի ներդրում,
19. տեղական համայնքների եկամտի աճին նպաստող, պարկում կիրառելի ոլորտների զարգացում և համապատասխան ծրագրերի իրականացում:

Զբոսաշրջության և հանգստի կազմակերպման նպատակով անհրաժեշտ է` 

1. ներդրումային դաշտի գրավչության բարձրացում,
2. զբոսաշրջության զարգացման, այդ թվում համայնքային ենթակառուցվածքների ստեղծման նախագծերի մշակում,
3. զբոսաշրջության ժամանակակից պահանջներին համապատասխան հանգստի ձևերի կազմակերպում` լողափնյա հանգիստ, առագաստանավային սպորտ, դայվինգ և սնորքլինգ, բատիսկաֆ-էքսկուրսիաներ, ռեկրեացիոն ձկնորսություն, ստորջրյա որս, թռչնադիտարկում, թիթեռների դիտարկում, հետիոտն ուղևորություններ, բայքինգ, ձիավարություն, պարագլայդինգ և աէրոստատներ, զիփլայնինգ, ագրոտուրիզմ, ձմեռային հանգստի ձևեր և այլն,

4. ճանաչողական զբոսաշրջության կազմակերպում,

5.  արհեստական գրավիչ ենթակառուցվածքների ստեղծում (արհեստական խութեր` րիֆեր) 

6. արհեստական ստեղծված ջրավազաններում սիրողական որսի կազմակերպում,

7. ազգագրական փառատոնների և մրցույթների կազմակերպում,

8. պարկի տարածքում էկոլոգիապես մաքուր վայրի բուսատեսակների արտադրություն` արտադրանք չիչխանից, սնկերից, ուտելի բուսատեսակներից, թեյի տեսակներից և եթերային յուղերից,
9. պարկի ֆլորայի և ֆաունայի ճանաչվածության ընդլայնում` վեբ կայքի բարելավում, սոցիալական լայն կիրառում ունեցող կայք էջի ստեղծում, գիտահանրամատչելի զբոսաշրջային ամսագրի հրապարակում` տպագիր և օնլայն,
10. գրանցում գլոբալ ինֆորմացիոն ցանցերում,

11. այցելուների կենտրոնի ստեղծում,

12. օդանավակայաններում, կայարաններում, սահմանակետերում տեղեկատու պորտալի ստեղծում,

13. լայֆսթրիմ տեսախցիկների կիրառում` վերջրյա և ստորջրյալ և դրանց ինֆորմացիայի տարածում:
Միջազգային փորձի ուսումնասիրությունները ցույց են տալիս, որ Կենտրոնական, արևելյան Եվրոպայի երկրներում բնության հատուկ պահպանվող տարածքների կառավարման ֆինանսավորումը հիմնականում իրականացվում է պետական բյուջեի միջոցով: Բացի այդ, բնության հատուկ պահպանվող տարածքների համար կարող են ստեղծվել ֆինանսավորման այլ աղբյուրներ մասնավորապես` բնության հատուկ պահպանվող տարածքներից մուտքի թույլտվություններից, էկոտուրիստական ծառայություններից ստացված օգուտներ, որոնք սակայն կազմում են պահպանվող տարածքի բյուջեի փոքր մասը: Ավելի մեծ չափով գումարներ են մուտքագրվում հողերը վարձակալության/կառուցապատման և կենսառեսուրսների օգտագործման իրավունքով տրամադրելիս:

Ուսումնասիրվել է Կենտրոնական արևելյան եվրոպայի 18 երկրների փորձը, որից 17 երկրներում բնության հատուկ պահպանվող տարածքների պետական կառավարումն իրականացվում է նախարարությունների կամ գործակալությունների միջոցով, իսկ 12 երկրներում կան  նաև հավատարմագրային կառավարման հանձնված բնության հատուկ պահպանվող տարածքներ: 

Կենտրոնական արևելյան Եվրոպայի 16 երկրներից 4-ում (Ալբանիա, Բուլղարիա, Ռումինիա և Սերբիա) բնության հատուկ պահպանվող տարածքների ֆինանսավորումն իրականացվում է պետական բյուջեի և հավատարմագրային կառավարման հանձնված  կազմակերպությունների կողմից համատեղ:

Հաշվի առնելով, ներկայացված զեկույցներում տարբեր երկրների փորձն ու ՀՀ գործող օրենսդրությունը, բնության հատուկ պահպանվող տարածքները կարող են տրամադրվել հավատարմագրային կառավարման բացառությամբ` արգելոցների և ազգային պարկերի արգելոցային գոտիների տարածքների: Հավատարմագրային կառավարման հանձնված տարածքների պահպանությունն ու օգտագործումը կարող են իրականացվել հավատարմագրային կառավարման պայմանագրի հիման վրա:

Հաշվի առնելով ուսումնասիրված միջազգային և տեղական փորձը ներկայացված խնդիրները լուծելու համար առաջարկվում է`
1. միջազգային հեղինակավոր բնապահպանական կազմակերպությանը պատվիրել պարկի բնապահպանական վիճակի ամենամյա մոնիթորինգի իրականացում,

2. իրականացվելիք ծրագրին պետք է տրամադրվի հատուկ կարգավիճակ և որոշումների կայացումն ու ընթացակարգերն իրականացվեն արագացված և արտոնյալ կարգով,

3. պետությունը երաշխավորում է տարածքում գտնվող պետական սեփականություն հանդիսացող հողերի և դրանց բարելավումների տնօրինման, օգտագործման կամ շահագործման իրավունքի երկարաժամկետ փոխանցումը` ծրագիրն իականացնող կազմակերպությանը:

VI. ԱՌԱՎԵԼՈՒԹՅՈՒՆՆԵՐԸ

Սևան ազգային պարկի բարեփոխումների և զարգացման նպատակով ձեռնարկված մի շարք առաջնահերթ միջոցառումներ արդյունքում ակնկալվում է`
1. Սևան ազգային պարկի կառավարման բարելավում,
2. պատշաճ պահպանության իրականացում,
3. ներդրումների  համար բարենպաստ միջավայրի ստեղծում,

4. զբոսաշրջային ակտիվ գործունեության հնարավորության ստեղծում` զբոսաշրջային սեզոնը մինչև 12 ամիս երկարաձգելու հնարավորություն,

5. ֆինանսական միջոցների կենտրոնացում և պարկի տարածքի զարգացում,

6. բյուջեից ֆինանսական կախվածության թուլացում,
7. զբոսաշրջիկների թվի ավելացում,
8. հարակից համայքներին սոցիալ-տնտեսական ծրագրերում ընդգրկման հնարավորություն,
9. միջազգային չափանիշներին և արդի պահանջներին համապատասխան ժամանցային ծրագրերի իրականացում, 
10. տուրիստական երթուղիների օգտագործում,
11. ջրածածկ և ջրածածկման ենթակա անտառտնկարկների մաքրում,
12. ջրի տակ մնացած շենք-շինությունների ապամոնտաժում,
13. պարկի ճանաչելիության ընդլայնում,
14. սփյուռքահայ հասարակության և արտերկրի բնակիչների ներգրավածության բարձրացում:
                               VIII. ՖԻՆԱՆՍԱԿԱՆ ԳՆԱՀԱՏԱԿԱՆ


Հայեցակարգի ներդրումը լրացուցիչ բյուջետային ծախսեր չի պահանջելու, իրականացվելու է առկա ռեսուրսների շրջանակներում։ Սևանա լճի էկոլոգիական հավա​սա​րակշռության շարունակական վերականգնման և պահպանության համար պահանջվող լրացուցիչ ծախսերի ֆինանսավորումն ապահովվելու է հիմնականում միջազգային և մասնավոր ներդրումների, բնապահպանության միջոցառումների ֆինանսավորման գործող մեխանիզմների վերանայման և նորարարական մեխանիզմների (գործիքակազմերի) ներդրման հաշվին կամ միջոցով:

1. ֆինանսական միջոցներ գեներացնող հետևյալ համակարգերի ներդրում` 
· Սևան-Հրազդան կասկադի ՀԷԿ-երի կողմից օգտագործվող ջրային ռեսուրսների համար բնօգտագործման վճարների և դրանց նպատակային օգտագործման և հասցեական օգտագործման համակարգի ներդրում, ջրօգտագործման վճարների, Սևանա լճի և Արփա-Սևան թունելի պահպանման ծախսերի փոխհատուցման նպատակով օգտագործելու համար,
· Սևանա լիճ թափվող գետերի վրա կառուցված փոքր ՀԷԿ–րի համար ջրգտագործման համար բնօգտագործման վճարի դրույքաչափերի սահմանում, դրանց մասով գանձված գումարների նպատակաուղղումը Սևանա լճի և Արփա-Սևան թունելի պահպանման ծախսերի փոխհատուցմանը,
· «Սևան» ազգային պարկի բնական ռեսուրսների օգտագործման արդյունքում վճարված բնօգտագործման վճարների և տարածքում գործող իրավաբանական և ֆիզիկական անձանց կողմից վճարվող բնապահպանական հարկերի նպատակաուղղում Սևանա լճի էկոլոգիական հավա​սա​րակշռության շարունակական վերականգնման և պահպանության համար պահանջվող լրացուցիչ ծախսերի ֆինանսավորմանը,
· «Սևան» ազգային պարկի առափնյա տարածքների հողամասերի վարձավճարների էական բարձրացում` դրանք համապատասխանեցնելով հողամասերի տնտեսական (ներառյալ` բնապահպանական) իրական արժեքին, 

· «Սևան» ազգային պարկի և դրան հարող տարածքներում հողամաս վարձակալող, սակայն տնտեսական գործունեություն չիրականացնող սուբյեկտների համար պրոգրեսիվ գույքահարկ սահմանելու և դրանց նպատակային օգտագործման համակարգի ներդրում,
· «Սևան» ազգային պարկի տարածքներում առևտրի և հասարակական ձեռնարկությունների համար բնապահպանական նոր հարկի սահմանում` շրջանառության 0.5 – 1.0 տոկոսի չափով,
· վարձակալված տարածքները նախկին տեսքին բերելու համար երաշխիքային դրամագլխի ստեղծում` վարձակալության պայմանագրերում նախատեսելով համապատասխան երաշխիքային վճարումներ:

3. «Սևան» ազգային պարկ» ՊՈԱԿ-ին հարկային արտոնությունների տրամադրում, այդ թվում`

· բնապահպանական ծրագրերի իրականացման համար ՊՈԱԿ-ի և ենթակապալառու​​նե​րի կողմից ապրանքների ներմուծումը (այդ թվում՝ Եվրասիական տնտե​​​սա​կան միության ան​դամ երկրներից), ինչպես նաև ՀՀ տարածքում ապրանք​նե​​րի մատա​կա​րարումն ու ծա​ռա​յությունների մատուցումն ավելացված արժեքի հար​կից ազատում,

· ՊՈԱԿ-ի հարկվող շահույթը կամ դրա մի մասը շահութահարկից ազատում, այն մասով, որը մինչև հաշվետու տարվան հաջորդող տար​վա ապրիլի 15-ը օգտագործվել է ազգային պարկի կանոնադրական խնդիրների լուծման և հաստատված բնապահպանական ծրագրերի ֆինանսավորման վրա,

· ՊՈԱԿ-ի կողմից ոչ ռեզիդենտ իրա​վա​բա​նական անձանց վճար​​​​վող, գործող օրենսդրության համաձայն հայաս​տանյան աղբյուր​նե​րից ստաց​վող եկա​​մուտները ոչ ռեզիդենտի շահու​թա​հարկից ազատում,

· ՊՈԱԿ-ի կողմից ֆիզիկական անձանցից անշարժ գույք ձեռք բե​րե​լու համար վճարվող եկամուտները եկամտային հարկից ազատում,

· ԱԱՀ-ից ազատում ՊՈԱԿ-ին՝ կառավարման ծառայությունների մասով և վերջինիս մա​տա​կա​րարներին,

4. Սևանա լճի շրջակա միջավայրի և բնական ռեսուրսների պահպանությանը, բարելավմանը և վերականգնմանը նպատակաուղղվող ֆինանսական ռեսուրսների ծավալների ավելացման նպատակով «Բնապահպանական միջոցառումներ՝ երկրի արտաքին պարտքի դիմաց» և «Պետություն-մասնավոր հատված» համագործակցության վրա հիմնված ֆինանսավորման մեխանիզմների, բնապահպանական, այդ թվում՝ համայնքային հիմնադրամների, ինչպես նաև քաղաքացիական շրջանառու ներդրումային հիմնադրամների ստեղծում և գործադրում, բնապահպանական միջազգային կոնվենցիաներով նախատեսված տեխնիկական և ֆինանսական օժանդակության հնարավորությունների և խողովակների ամբողջական օգտագործում.

   5. Սևանի իշխանի պաշարների վերականգնման և ձկնաբուծության զար​գացման հիմնադրա​մի միջոցների ակտիվ ներգրավում Սևանա լճի էկոլոգիական հավա​սա​րակշռության շարունակական վերականգնման և պահպանության համար պահանջվող լրացուցիչ ծախսերի ֆինանսավորման նպատակով:
6. «ՀՀ «Սևան» ազգային պարկի և դրան հարակից տա​րածք​ների զար​գացման և ներդրում​​ների խրախուսման մասին» ՀՀ օրենքի ընդունում և դրա շրջանակներում միջազգային առաջադեմ փորձի հիման վրա եկամտաբեր զբոսա​շրջա​յին նախագծերի ներդրում և իրագործում:

· Ազգային պարկում Գյուղի թանգարանի կառուցում (village museum), (5-10 հա զբաղեցնող տա​րածք), որտեղ ցուցադրված կլինեն Հայաստանին բնո​րոշ տա​րած​քային առանձնա​հատ​կու​թյուններն առավել արտահայտիչ ներ​կայացնող գյուղական տների ճարտարապե​տու​թյունն ու դրանց ներքին հարդարումը: Կարող են ներառել նաև Հա​յաս​տանյան եկե​ղե​ցի​նե​րի փոք​րացված նմուշներ: Այս առանձնահատուկ, ինֆորմատիվ թան​գա​րանը մի քանի ժա​մում հնարավորություն է ընձեռելու ծանոթանալ երկրի տար​բեր տարածքներում բնակչության ապրելակերպին, նրանց կեն​ցաղին: Թան​գարանի տարածքը կարող է ծա​ռա​յել նաև որպես շուկա՝ տա​րա​տեսակ ձեռագործ իրերի և բնամթերքների վաճառքի համար: Տարածքում կարող է կազմակերպվել գորգագործության, ձեռքի աշխատանքների ցուցադրություն և վա​ճառք, 

· սիրողական ձկնորսության մշտական (շուրջտարյա) տուրերի կազմակերպում, որ​տեղ մասնագետների օգնու​թյամբ մարդիկ կստանան տե​սա​​կան գիտելիք​ներ անմիջապես նավի վրա` մինչև սիրո​ղական ձկնորսության համար առանձ​նացված վայր հասնելը, իսկ բռնված որսը կտրա​​մադրվի զբո​սա​շրջիկին,

· փակ ակվապարկային համալիրի կառուցում, որը մեկ տանիքի տակ կներառի լողա​վա​զան​ներ, լողավազաններին կից ավազային տա​րածք​ներ` արհեստական լողա​փեր, ջրա​յին ատրակցիոններ, բուսակա​նու​թյուն, ժամանցային այլ վայրեր, հանրային սննդի օբ​յեկտ​​ներ և այլն,

· բաց ջրաշխարհների կառուցում,
· ձմեռային հանգստի կազմակերպերում` դահուկային սպորտ (լեռնային և դահուկավազք), սիրողական բիատլոնի մրցումներ, որը կհրապուրի ոչ միայն դահուկավազքի, այլև հրաձգության սիրահարներին: Սպորտային տուրիզմի զարգացման համար անհրաժեշտ կլինի ստեղծել համապատասխան ենթակառուցվածքներ՝ սպորտային բազաներ, սահադաշտեր, դահուկային վազքուղիներ, ճոպանուղի և այլն,
· Սևան քաղաքի ափամերձ հատվածի մերձակա տարածքում արդի քաղաքաշինական նորմերին համապատասխան, որոշակի ճարտարապետական ոճով առանձնացող նոր համայնքի կառուցում:

VII. ԱՄՓՈՓ ԵԶՐԱԿԱՑՈՒԹՅՈՒՆ

Սույն հայեցակարգով սահմանված ծրագրերի իրականացման արդյունքում ակնկալվում է  «Աևան» ազգային պարկի տարիներ շարունակ կարգավորման և լուծման կարիք ունեցող խնդիրների ուղղությամբ որոշակի նպատակաուղղված միջոցառումների իրականացում: Այդ ծրագրերի իրականացման արդյունքում ակնկալվում է Սևանա լճում և դրա ջրհավաք ավազանում ստեղծել բարձր ռեկրեացիոն ինդուստրիայի զարգացած միասնական համակարգ, որը կդառնա այս տարածաշրջանի բարձր եկամտաբեր, աշխատատար և էկոլոգիապես համեմատաբար անվնաս հեռանկարային տնտեսաճյուղ: Այն կզարգանա ռեկրեացիոն ինդուստրիայի համալիր ծրագրի և ռեկրեացիոն տարածագործառնական հատակագծման և դրա հիման վրա համալիր կառույցների ստեղծման ճանապարհով:

«Սևան» ազգային պարկի հենքի վրա կենսոլորտային տարածքի ստեղծումը կապահովի տարածքի համար միջազգային ճանաչում՝ դրա կարևոր էկոլոգիական և մշակութային արժեքների շնորհիվ: Այն կապահովի նաև տեղական պարտավորությունների և տեղական հնարավորությունների վրա հիմնված մի մեխանիզմի գործունեություն, որն ուղղված է տարածքում պաշարների օգտագործման պատշաճ կառավարմանը, անհրաժեշտության դեպքում նաև պահպանությանը՝ ներկա և ապագա սերունդներին աջակցելու համար: Կենսոլորտային տարածքի ստեղծումը նշանակում է միջազգային կարևորություն ունեցող տարածքի առկայություն, որտեղ կայուն զարգացման և բնապահպանական ջանքերը ներդաշնակ են: Կենսոլորտային տարածքում կարևորվում են համայնքների վրա հիմնված ջանքերը, որոնք ուղղված են հողային և այլ պաշարների կառավարմանը, որոնք կնպաստեն կայուն տնտեսական գործողություններին: Սևան ազգային պարկի հիման վրա կենսոլորտային տարածքի ստեղծումը կարող է բարձրացնել տեղական բնակչության, քաղաքացիների և պետական մարմինների իրազեկությունը շրջակա միջավայրի և զարգացման վերաբերյալ: Այն կարող է աջակցել տարբեր աղբյուրներից լրացուցիչ ֆինանսավորման հայթայթմանը: 
«Սևան» ազգային պարկի և «Սևան» ազգային պարկ» ՊՈԱԿ-ի առջև ծառացած խնդիրների կարգավորումը կհանգեցնի նրան, որ պարկը հայտնի կլինի որպես միջազգային չափորոշիչներին համապատասխան, պարկի աշխատակիցների և բուֆերային գոտու համայնքների համատեղ կառավարման միջոցով պահպանվող, շուրջտարյա զբոսաշրջային սեզոնով ապահոված յուրահատուկ բնության հատուկ պահպանվող տարածք:
